<Հայոց աշխարհ> Ուր են հոսում գրանտային ներդրումները
Այն, որ թղթի վրա թեւքերը քշտած՝ «հանուն ժողովրդավարության, մարդու իրավունքների եւ քաղաքացիական հասարակության կայացման» մարտնչող հասարակական կազմակերպությունների ջախջախիչ մեծամասնությունը մասնագիտացել է միջազգային դոնորներից գրանտներ «կպցնելու» գործում, իսկ իրականում հայտնի չէ՝ ինչ են անում, նորություն չէ: Պատահական չէ, եթե չասենք ավելին՝ բնականոն եւ նույնիսկ օրինաչափ է, որ Ռուսաստանը վերջերս որոշեց օրենսդրորեն կանոնակարգել սույն խառնիփնթոր իրավիճակը՝ փորձելով հ/կ-ների գործունեությունը բերել իրավական դաշտ: Մասնավորապես, թափանցիկ դարձնել վերջիններիս ֆինանսավորման մեխանիզմները, ինչո՞ւ չէ՝ պետության դերակատարությունը այս հարցում, քանզի ուրիշ էլ ո՞վ, եթե ոչ պետությունը, պետք է շահագրգիռ լինի հ/կ-ների կայացմամբ եւ դրա համար միջոցներ տրամադրի՝ չսպասելով, որ դա անեն օտարները: Եթե Ռուսաստանը, իր նյութական եւ մարդկային ռեսուրսներով հանդերձ, անհրաժեշտություն է տեսնում կարգավորել դրամաշնորհներով գոյատեւող օտարասուն կազմակերպությունների ըստ էության անվերահսկելի գործունեությունը, մի բուռ Հայաստանի պարագայում, որտեղ հասարակական սեկտորը խճողված է պետռեգիստրում գրանցված ավելի քան 4000 հ/կ-ների բազմագույն խճանկարով, այդ խնդիրը առավել եւս արդիական է: Մանավանդ այդ կազմակերպությունների 80 տոկոսը գործում է թղթի վրա: Այսինքն՝ հայտնի չէ ի՞նչ են անում, ինչպե՞ս եւ, գլխավորը, ինչի՞ համար: Մնացած 20 տոկոսի գործունեությունը պայմանականորեն կարելի է բաժանել 3 խմբի: Առաջին խմբում հանրությանը այս կամ այն չափով ծանոթ, այսպես ասած՝ բաց եւ համեմատաբար թափանցիկ աշխատող, ասել կուզի՝ իրենց գործունեության մասին հասարակությանը պարբերաբար իրազեկող կազմակերպություններն են: Օրինակ՝ Երեւանի մամուլի ակումբը, Հայաստանի հելսինկյան կոմիտեն (խոսքը հելսինկյան իրավապաշտպանների ավետիքիշխանյանական թեւի մասին է), Սախարովի հիմնադրամը, ոչ թե երբեմն-երբեմն, այլ, կարելի է ասել՝ մշտապես «ակտիվ փուլում» գտնվող էլի մի քանի կազմակերպություն, որոնց կարելի է մատների վրա հաշվել: Կան նաեւ այնպիսիք, որոնց գործունեությունը դե յուրե թափանցիկ, ավելին՝ ցուցադրաբար հրապարակային, անգամ ճչացող է, դե ֆակտո՝ ստվերային, քանզի դարձյալ հայտնի չէ՝ ում ջրաղացին են ջուր լցնում առերեւույթ թափանցիկ, միջազգային հեղինակավոր կառույցների գրանտները հաջողությամբ իրացնող այդ կազմակերպությունները, որոնց լույսն ու ստվերը այնպես սերտորեն են միահյուսված, որ սատանան ինքը գլուխ չի հանի՝ ինչն ինչոց է: Այս խմբի առաջատարը, անկասկած, հայրենական փխրուն ժողովրդավարության դեմ սկանդալային դեմարշներով հայտնի Միքայել Դանիելյանի (Միկայի) ղեկավարած հելսինկյան «իրավապաշտպան» ասոցիացիան է: Զուգահեռաբար՝ հայրենի հասարակական սեկտորում անարգել ծավալվում են հ/կ-ներ, որոնց գործունեությունը հանրությանը բացարձակապես անհայտ է: Այստեղից Էլ մամուլում ստեպ-ստեպ (հաճախ ոչ առանց հիմքի) շրջանառվող խոսակցությունները գունավոր ժողովրդավարության եւ քաղաքացիական հասարակության աջակցման միջազգային տարբեր կենտրոնների կամ, որ ավելի վատ է, արտասահմանյան հատուկ ծառայությունների պատվերը կատարող գրանտակեր կազմակերպությունների մասին, որոնք հանուն կանաչ հրեշին հաճոյանալու՝ պատրաստ են ուրանալ հարազատ մորը: Այս առումով ուշագրավ էր վերջերս «Արմենիա» հեռուստաընկերությամբ հեռարձակված տեսանյութը՝ կապված «Քաղաքացիական հասարակության ինստիտուտ» կազմակերպությանը տրամադրված 300 հազար դոլարին համարժեք դրամաշնորհի մասին, որ տնօրինելու պատիվը վերապահված է հանրությանը ոչ այնքան հայտնի Արտակ Կիրակոսյանին: Իհարկե, չենք ուզում ասել, թե սա հենց «այն» դեպքն է, որի մասին քիչ առաջ հիշատակեցինք, բայց, համաձայնեք, 300 հազարը փոքր գումար չէ, եւ հասարակությունը առնվազն իրավունք ունի իմանալ՝ ի՞նչ նպատակով, ի՞նչ ազգանպաստ ծրագիր իրականացնելու համար եւ որքանո՞վ «թափանցիկ» են ծախսվելու այդ փողերը, միջազգային դոնորների հավանությանն արժանացած այդ ծրագիրը իրացնողները պետությանը հարկեր մուծելո՞ւ են, թե՞ ոչ, եւ այլն, եւ այդպես շարունակ: Ինքը՝ Ա.Կիրակոսյանը, մեզ հետ հեռախոսազրույցի ընթացքում նախ, արձանագրեց, որ խոսքը ոչ թե 300 հազար, այլ կրկնակի պակաս՝ 150 հազար դոլարանոց ծրագրի մասին է, որը ՔՀԻ-ին տրամադրվել է երկու տարվա համար, «75 գումարած 75» ձեւաչափով: Նաեւ հայտարարեց, թե առաջնորդվում է իր, իր ղեկավարած կառույցի եւ պետության շահերով: Մինչդեռ այլ հ/կ-ների ղեկավարները լուրջ կասկածներ հայտնեցին վերջին հանգամանքի կապակցությամբ։ Եւ նրանց բերած փաստարկները առավել քան համոզիչ էին։ Այս ամենը ավելորդ անգամ ապացուցում է, որ պետությունը պետք է հստակ կանոնակարգի տվյալ ոլորտը։ Հանրությունը իրավունք ունի իմանալու, թե ով ով է եւ ինչպես է տնօրինում դրամաշնորհային ներդրումները, որ, ավաղ, ամենից հաճախ համալրում են ոմանց գրպանի պարունակությունը: Լիլիթ Պողոսյան
